МЕШОВИТ ПАРЛАМЕНТАРЕН КОМИТЕТ - РЕПУБЛИКА МАКЕДОНИЈА И ЕВРОПСКАТА УНИЈА
Седми состанок  18-19 февруари 2010 година, Скопје

 ПРЕПОРАКИ
усвоени на 19 февруари 2010 година
Мешовитиот парламентарен комитет - Република Македонија и Европската унија го одржа својот Седми состанок во Брисел на 18 и 19 февруари 2010 година, под заедничко претседавање на г. Александар СПАСЕНОВСКИ (ВМРО-ДПМНЕ, Република Македонија) и г. Јорго ШАЦИМАРКАКИС (АЛДЕ, Германија). На овој состанок Комитетот имаше размена на мислења за односите меѓу Република Македонија и Европската комисија со г. Васко НАУМОВСКИ, потпретседател на Владата на Република Македонија задолжен за европски прашања и г. Антонијо МИЛОШОСКИ, министер за надворешни работи, во име на Владата на Република Македонија, Н.Е. г. Ерван ФУЕРЕ, специјален претставник на Европската унија и шеф на Делегацијата на Европската унија во Република Македонија, во име на Европската унија и г-ѓа Александра КАСГРАЊЕ, директор на Генералниот директорат за проширување, во име на Европската комисија.

Мешовитиот парламентарен комитет се осврна на следниве прашања:
· односите меѓу Европската унија и Република Македонија;

· состојбата во судството и функционирањето на јавната администрација;

· односите меѓу заедниците во Република Македонија; 

· состојбата на полето на економијата и направените реформи за преземање на обврските за членство во ЕУ;

· политиките во областа на животната средина и во транспортната инфраструктура, вклучувајќи ги и аспектите на прекуграничната соработка;

· управувањето со фондовите на ЕУ, со посебен осврт на Инструментот за претпристапна помош (ИПА); 

Имајќи ги предвид:

A. Извештајот за напредокот на Република Македонија и Стратегијата за проширување и главните предизвици 2009-2010 година од 14 октомври 2009 година;
B. Резолуцијата на Европскиот парламент по Извештајот на Комисијата за напредокот на Република Македонија во 2009 година, од 10 февруари 2010 година;

C. Партнерството за пристапување усвоено од страна на Советот на ЕУ во февруари 2008 година;

D. Заклучоците на Советот за општи прашања од 7 декември 2009 година;
Мешовитиот парламентарен комитет, согласно со правилото 3 од својот Деловник за работа, ги упатува следниве препораки до институциите во Република Македонија и во Европската унија:

За односите меѓу Европската унија и Република Македонија:
1. Го поздравува фактот што политичките партии во Република Македонија, во мнозинство и во опозиција, со широка поддршка на јавното мислење, се обединети во нивната цел за да ја приближат земјата кон членство во ЕУ, нагласува дека процесот на пристапување е насочен кон подобрување на стандардите на земјата кандидат за демократија, стабилност, економски просперитет и подобра иднина;

2. Потсетува на јасната перспектива за членство во ЕУ, што на Самитот на Европскиот совет во Солун во 2003 година ѝ беше понудена на Република Македонија и на другите земји од Западен Балкан и условеностa наведена во процесот за стабилизација и асоцијација; во таа насока, ја поздравува иницијативата на Шпанското претседателство за свикување на конференција на високо ниво за Западен Балкан по повод 10- годишнината од Самитот во Загреб; ја поздравува “Агендата 2014”, симболична, но доволно блиска и мотивирачка цел за евроинтегративниот процес за земјите од регионот; истакнува дека приемот во Европската унија се заснова на исполнувањето на критериумите од Копенхаген и принципот на фер условеност; во тој контекст, истакнува дека земјите членки не треба да ги искористуваат институциите на ЕУ за сопствен интерес што не оди во прилог и е спротивно на политиката на проширување на ЕУ; 
3. Повторува дека Република Македонија веќе презела значајни чекори за исполнување на критериумите, барањата и условите за членство во ЕУ и дека е направен значителен напредок во спроведувањето на Договорот за стабилизација и асоцијација; жали што, повеќе од четири години од кога на земјата ѝ беше доделен статус на кандидат за членство во ЕУ, преговорите сè уште не се започнати; забележува дека Европската комисија во октомври 2009 година препорача започнување преговори за членство, со оглед на тоа што Република Македонија го има соодветниот степен на подготвеност; ги охрабрува двете земји да ги удвојат нивните напори на највисоко ниво, особено во рамките на преговорите во ОН, со цел изнаоѓање на заемно задоволително решение по прашањето на името, под покровителство на ОН и нагласува дека Европската унија треба да биде подготвена да помогне во процесот на преговори, бара од Советот, по Заклочоците од 7 декември 2009 година, повторно да го “разгледа прашањето” за започнување на преговори за членство што е можно поскоро и да одлучи за датум за почеток на пристапните преговори;
4. Ѝ честита на Република Македонија за добивањето визна либерализација за нејзините граѓани, како што беше одлучено од страна на Советот на ЕУ во декември 2009 година од 19 декември 2009 година, што е пресвртен момент во процесот на европската интеграција во земјата и фундаментална и реална придобивка за граѓаните кои ќе можат да ги ползуваат новите социјални и економски можности за да ги искусат првите директни контакти со нивните колеги во ЕУ;  
5. Ја поздравува конинуираната позитивна и успешна улога на Националниот совет за евроинтеграции, особено поради тоа што успеа да го зголеми учеството на граѓанското општество во евроинтегративниот процес, ја пофалува Владата за одржувањето на темпото во однос на реформите кои се однесуваат на ЕУ и ја поканува да ја зголеми меѓуминистерската координација;

6. Го поздравува придонесот на Република Македонија за регионалната стабилност и нејзиното учество во цивилни и воени мисии на ЕУ, како и на нејзиното приклучување кон најголемиот дел декларации на ЕУ и заедничките ставови во надворешната и безбедносната политика;

Генерално, во однос на политичките критериуми:
7. Со задоволство го забележува подобрувањето на политичката клима и добриот напредок во политичкиот дијалог, кој е видлив со поефективното работење на Собранието, го поздравува усвојувањето на новиот Закон за Собрание, но го охрабрува Собранието да го подобри својот Деловник за работа, вклучувајќи ги и правата на опозицијата;  

8. Го поздравува фактот што претседателските и општинските избори од 22 март и 5 април 2009 година бележат севкупен напредок во однос на парламентарните избори во 2008 година и ги исполнија во најголем дел заложбите на ОБСЕ и другите меѓународни стандарди за демократски избори, иако некои предизвици сè уште преостануваат, ги поканува надлежните власти соодветно и навремено да пристапат кон забелешките во извештајот на ОБСЕ/ОДИХР, пред следните изборни циклуси, особено во однос на извештаите на притисоци или заплашување на граѓаните за време на периодот на избори;   
9. Забележува со задоволство дека процесот на децентрализација кој е фундаментален дел на Охридскиот рамковен договор продолжува, но препорачува подобрување на финансиската рамка за локалните власти, како и на транспарентноста и одговорноста;

10. Препорачува државата да продолжи да се грижи за заштита на институцијата семејство; во тој контекст забележува, со загриженост, дека семејното насилство останува прашање за загриженост и треба да биде надминато; констатира дека некои затвори сè уште функционираат во деградирачки и неадекватни услови, дека правата на децата треба подобро да се заштитат, особено во однос на сексуалното насилство, сиромаштијата и ризикот да бидат вовлечени во деликвенција; го поканува Собранието и Владата да работат на соодветна имплементација на постојните закони, да ги зајакнат механизмите за превенција и да продолжат со кампањите за подигање на свеста;
11. Ги повикува Собранието и Владата на Република Македонија да продолжат со подобрување на законодавната рамка за медиумите и бара од надлежните власти и учесници да промовираат слобода на изразување; 
12. Бара од Собранието и од Владата да креираат, преку јавна дебата, стратегија за антидискриминација во согласност со стандардите на ЕУ, ги охрабрува властите да ги преземат соодветните мерки кои одат во прилог на зголемено учество на жените во политичкиот живот;
Во однос на борбата против корупцијата, состојбата во судството и функционирањето на јавната администрација:
13. Со задоволство го забележува напредокот направен во реформите на администрацијата, зајакнувањето на Агенцијата за државни службеници, поставување на постапките за вработување согласно со системот на заслуги подобрувањето со направените обуки, сепак, ја повикува државата и општинските административни тела да не го потценуваат опсегот на Законот за државните службеници со ангажирањето на привремен персонал;
14. Го поздравува натамошниот напредок на полето на судството, на пример, во однос на процедурите за назначување и зголемувањето на буџетот на судовите, сепак, посочува дека некои канцеларии и судови се претрупани со предмети, а се со недоволен кадар и дека се потребни континуирани напори за да се осигура независност и непристрасност на судството; 
15. Ги поздравува властите во земјата за добриот напредок што го постигнале во однос на антикорупциската политика и за гонење на случаи на високо ниво, сепак, ги охрабрува властите да ги забрзаат нивните напори за спроведување, имајќи го предвид фактот дека корупцијата продолжува да претставува сериозен проблем во земјата;

Во однос на меѓуетничките односи:
16. Потсетува на Заклучоците на Советот од 7 декември 2009 година кои наведуваат дека спроведувањето на Охридскиот рамковен договор останува и понатаму важен елемент за демократијата и владеењето на правото во земјата нотира, исто така, дека Охридскиот рамковен договор е клучна гаранција за правата на немнозинските заедници во земјата;
17. Нагласува дека ефективното спроведување на Охридскиот рамковен договор треба да се одржи во конструктивен дух на консензус, а севкупните односи меѓу заедниците треба и можат да бидат подобрени во државата; во тој контекст, ја смета од исклучителна важност улогата на образованието и ги повикува релевантните власти постепено да ја надминуваат практиката на етнички смени во училиштата; ги повикува сите, а особено политичките лидери, на национално и локално ниво, да избегнуваат провокативен јазик и провокативно однесување; 
18. Забележува дека во очи на 9-годишнината од потпишувањето на Охридскиот рамковен договор, поголемо внимание треба да се посвети на барањата на помалите етнички заедници како услов за целосна еднаквост на сите етнички заедници во земјата, во таа смисла, го поздравува основањето на Агенцијата за унапредување и заштита на правата на припадниците на заедниците, ñ честита на Владата за вклучување, на високо ниво, на членови од помалите етнички заедници во владините структури; сепак забележува дека има мал напредок во однос на упoтребата на јазиците на помалите етнички заедници и ги охрабрува надлежните власти посоодветно да ги разгледаат нивните барања;
19. Забележува дека напредокот постигнат досега во однос на политиките за Ромите е ограничен, бара од владата да обезбеди адекватни ресурси за ублажување на подредената улога на ромското малцинство во земјата, особено во однос на здравствената грижа, домувањето, пристапот до образование, социјална заштита и пристапот до вработување;

Во однос на економијата и реформите за преземање на обврските за членство во ЕУ
20. Го поздравува значителниот напредок направен од страна на Владата во исполнувањето на економските критериуми и во приближувањето на земјата кон функционална пазарна економија и поповолната бизнис клима; ја охрабрува Владата, особено во контекст на моменталната рецесија, да продолжи да ги зајакнува своите политики особено во однос на намалување на буџетскиот дефицит, високата невработеност и борбата против сиромаштијата;
Во однос на животната средина и транспортните инфраструктури, вкличувајќи ја прекуграничната соработка: 
21. Забележува дека направен е одреден напредок во делот на хоризонталното законодавство, сепак, ги охрабрува властите да ги забрзаат нивните напори за правилна имплементација особено на локално ниво, што мора да биде приоритет, со оглед на важноста од подобрување на управувањето со отпадот и со водите за подобрување на животниот стандард на населението во земјата, но исто така и во поглед на потенцијалот на Република Македонија како туристичка дестинација; го повторува своето барање за ефективно следење на квалитетот на водата и нивото на водите во пограничните езера Охридското, Преспанското и Дојранското Езеро и на реката Вардар; повикува на поблиска прекугранична соработка за прашањата од областа на екологијата врз онова на стандардите на ЕУ и во таа насока ги поздравува иницијативите покренати на регионално ниво, како неодамнешната средба меѓу двајцата премиери на Грција, Република Македонија и Албанија;  
22. Ја повикува Владата да работи на зајакнување на административните капацитети во разни сектори на делот на транспортот, а особено во делот на јавниот транспорт и да основа независни регулаторни тела и власти каде што е потребно, особено оние кои се надлежни за безбедност; 
23. Го изразува своето убедување дека добро интегрираниот транспортен систем во регионот на Западен Балкан и од/кон овој регион и соседите на ЕУ, е витален за динамизирање на регионалната соработка, економските активности и контактите меѓу луѓето, во тој контекст, ги поздравува инцијативите за регионална соработка и проектите во однос на заштита на животната средина и подобрување на транспортот; потсетува дека дел од фондовите за ИПА се посветени на прекуграничната соработка; 
За управувањето со ЕУ фондови, со посебен осврт на ИПА:

24. Ги поддржува континуираните напори на Владата и го поздравува напредокот постигнат во воспоставувањето на соодветните структури за децентрализирано управување со Инструментот за претпристапна помош (ИПА); ја забележува со задоволство одлуката на Комисијата за доделување на управувањето со ИПА на националните власти за компонентите: регионален развој, човечки ресурси и рурален развој, во поглед на другите акредитации, ги охрабрува релевантните власти да се држат до правилата на солидно и ригорозно управување со финансиските средства.

